Tatso ya dijo
tsa Setso

Phaposi ya rona e tlilo shebana le dijo
tsa setso. Baithuti ba tlile le dijo tseo
ba di ratang. Ba tlilo arolelana dijo tse

fapafapaneng.







Sethabela o aba setjabane. Motlohi yena o
tlile le dikgobe. Letlantheng a getela dijo tse
dikotlolong kaofela.







Motlatsi o ba fa setjetsa.
Thato o ba fa lepu.
E mong le e mong o0 a gope-gopetsa.

“Mm! di monate,” ba rialo.

Letlantheng o getela dijo tse setseng
dikotlolong!







Motlohi le Thekiso le bona ba bula dikotlolo
tsa bona.

Jo! Ditadi le dikokobele!
Bana ba bang ba gopetsa.

“Ha di mpe ha kaalo!” ba rialo.

Letlantheng a getela ho setseng dikotlolong.







Tladi le Thato le bona ba bula dikotlolo tsa
bona.

Ba tlile le dinoto le ditsie.
“Kga! Ho hang! tsena tsona ha re di je.”

Rethabile a di leka. “Di monate,” a rialo.

Letlantheng a menya ho dikotlolong, a sa
siye letho!







Kaofela ba kgotsofetse ka ntle le Letlantheng.

“Na ha e so be nako ya ho ja, Mosuwetsana?
Nna ke lapile.” Ke Letlantheng eo.

Bana kaofela ba hasana.

Ting! Ting! Ting! Ke tinare.




